
ગ
ગનવાલા જ્યારે જ્યારે ફિલ્મ જોવા 
જાય ત્યારે ત્યારે હનીમૂનની નાઇટ 
હોય તેમ ઉત્તેજિત અને ઉન્મત્ત થઈને 

જાય છે. હાલ સવાર સાંજ બપોર બસ નાઇટમનાઇટ 
છે હનીમૂનની, કેમ કે દર વર્ષની જેમ આ વર્ષે પણ 
ન્યૂ યોર્ક ઇન્ડિયન ફિલ્મ ફેસ્ટિવલ ચાલી રહ્યો છે, 
જેમાં રોજની છ છ ફિલ્મો બતાવાય છે. જોકે, બધી 
જોવી અશક્ય છે. ગયા વર્ષે જોયેલી ફિલ્મોમાં ‘હૈદર’ 
હજી મગજ ઉપર અસવાર છે અને બીજી યાદગાર 
હતી ‘જોર લગા કે હૈસો’. હૈદર કદાચ જિંદગીભરમાં 
જોયેલી મહત્ત્વની ફિલ્મોમાં એક છે અને તેવી 
તમન્નાથી ગગનવાલા જોવા ગયેલા અપર્ણા સેનની 
ફિલ્મ ‘આરસીનગર’ યાને દર્પણનગર. હૈદર 
(હેમલેટ)ની જેમ આ ફિલ્મ પણ શેક્સપિયરના નાટક 
‘રોમિયો જુલિયેટ’ ઉપરથી બની છે, તેમજ અપર્ણા 
સેનની ‘મિસ્ટર એન્ડ મિસિસ અય્યર’ આલાગ્રાન્ડ 
ગમેલી, તેથી ઉત્સાહ બહુ હતો. રુચિકર બંગાળી ભાષા 
સાંભળવા મળશે એવો થનગનાટ હતો રુંવાડે રુંવાડે. 

પરંતુ આ ફિલ્મ જોતાં પ્રિયતમાને બદલે કોઈ સાંઢ પલંગ 
ઉપર બેઠો જોઈએ એવી અરેરાટી થઈ. આરસીનગર કોઈ 
અનામ શહેરની બસ્તીનું નામ છે. તેમાં બે મોટા મોટા 
કન્સ્ટ્રક્શનના ઠેકેદારોની મલ્ટિસ્ટોરી મહેલાતો છે, એક મિત્રા 
અને બીજા ખાન. બંને ઘરાનાને પેઢી દર પેઢીનું વેર છે અને 
બંને ખાનગીમાં ડ્રગડીલિંગ બી કરે છે. બંનેને આરસીનગરની 
જમીનની લાલચ છે કે તે મળી જાય તો હાઈફાઈ મોલ બનાવી 
શકાય ને લોટોફ મની આવે. બંને હરીફો મિનિસ્ટરને લાંચ 
આપે છે અને મિનિસ્ટર બન્નેને ઉલ્લુ બનાવે છે. ફિલ્મની 
શરૂઆતમાં એક હિન્દાળવી બંગાળી બોલતી બીડી પીતી 
બાઈ પૂતળીખેલ યાને પપેટ્રીના શો તરીકે આ કથા રજૂ કરે છે 

અને ક્રમે ક્રમે, યૂ ફોલો? બેકગ્રાઉન્ડ મ્યુઝિક વાગવા માંડે ને 
ઢીંગલામાંથી આદમી બની જાય ને ઓફ કોર્સ સોન્ગ્ઝો વાગે 
ને ડાન્સો થાય ને ફાઇટ્સો રચાય. 

રણજય (રાના) મિત્ર મીન્સ કે રોમિયો અને ઝુલેખા 
(જૂલી) ખાન વચ્ચે લવ થઈ જાય છે, યૂ ફોલો? પણ 
હાવ? તે ગોડ નોવ્ઝ. રાના બુરખો પહેરીને ખાનબાડીના 
જનાનખાનામાં ઘૂસી આવે છે અને રો + જૂ પહેલી વાર 

નઝરોં સે નઝર ને અધરોં સે અધર મિલાવે છે ને 
ઢનટણણ, લવની રેલમછેલ. ઝુલેખાની દાદીનો 
પાઠ વહીદા રહેમાન કરે છે, ઝુલેખાનો કઝીન 
રાનાની પાછળ પડી જાય છે. રાના રોકસ્ટાર 
થવાના ખ્વાબમાં છે. રાની પણ કવ્વાલી ગાય છે. 
ખાનબાડીમાં બધા ઉર્દાળવી બંગાળી બોલે છે. પ્લસ 
એક ગેંગ બીજી ગેંગના ગેંગસ્ટરને ચાકુ હુલાવી દે 
છે તે સીન બોલિવૂડી સ્ટાઇલમાં કોરસ કોરિયોગ્રાફી 
કરતાં કરતાં કન્ગ ફૂના દાવ ખેલે, તે બી સ્લો 
મોશનમાં એવું બતાવાય છે. વળી, કોઈનું ખૂન 
થાય તો, યૂ ફોલો? એમ્બ્યુલન્સ બોલાવવાને બદલે 
બીજું પાત્ર પ્રથમ તેની પાસે જઈને હાય–ખુદા 
એવું બધું બોલતાં ગાણું ગાવા જેવું કરે ને બેકમાં 
બેકગ્રાઉન્ડ મ્યુઝિક બાજે ને કોઈ વાર બસ્તીમાં 

આગ લાગે ત્યારે ફરીથી સ્લો મોશનમાં લાંબા ચોટલાવાળી 
બાઉલ સાધ્વી, યૂ ફોલો? એકતારો લઈ ગોળ ગોળ ફરતાં 
ફરતાં બાઉલ સંગીત બજાવે ને કોઈ વાર યંગ બ્લડનું રોક 
મ્યુઝિક મિક્સિંગ બાય ઠૂમરી ફ્યૂઝન મ્યુઝિક બાજે, પણ હાય 
ખુદા, જોનારને કોઈ પણ પ્રકારનો પ્રમોદ ન થાય ને થાય 
માત્ર નિર્વેદ તેવી આ પ્રિટેન્શિયસ ફિલ્મ જોઈને ગગનવાલા 
નાસીપાસ થયા.

હાઈસ્કૂલનો ઉત્સવ હોય ને બધા પોતપોતાના ઘરેથી કઢી 
ને રસગુલ્લાં ને ટોસ્ટ ને શીશકબાબ ને સ્પગેટી ને ઢોંસા ને 
કિમો લાવીને પિકનિક કરે તેવું આમાં બન્યું છે અને યાહ, 
ડિડાય ટેલયા? ફિલ્મમાં સંવાદો પ્રાસમાં બોલાય છે. જેમ કે, 
એક લીટીને છેડે આવે ‘ખુદા’ તો બીજી લીટીના એન્ડમાં આવે 
‘જુદા’, તેથી જોનારને એવો કાળ ચડે છે કે બોલાઈ જાય હાય 
ખુદા! જય સત્યજિત! {�

આ પ્રિટેન્શિયસ ફિલ્મ જોઈને 
ગગનવાલા નાસીપાસ થયાઅપર્ણાની ‘આરસીનગર’

નીલ ેગગન 
ક ેતલે

મધ ુરાય

શિ
વસેનાના સાંસદે પાર્લામેન્ટના સભાસદોને 
મળતો રૂ. 50,000નો પગાર વધારીને બમણો 
કરવાની માગણી કરી છે. તેમની દલીલ એવી છે 

કે પાર્લામેન્ટની બેઠક ચાલુ હોય ત્યારે અમને મળવા માટે 
આવતા અમારા મતદારો અને કાર્યકરોને ચા-પાણી નાસ્તાનો 
ખર્ચ પણ પગારમાંથી નીકળતો નથી. સાંસદની માગણી 
વાજબી છે, પણ તેમની દલીલ સાચી નથી, કારણ કે ભારતના 
દરેક સાંસદને મહિને 50,000નો પગાર ઉપરાંત 45,000નું 
મતવિસ્તાર ભથ્થું મળે છે. 30,000 પોતાના સેક્રેટરીઓના 
પગાર પેટે અપાય છે અને પાર્લામેન્ટની બેઠકમાં હાજરી 
આપવા માટે રોજનું 2000 ભથ્થું મળે છે. આ ઉપરાંત દર 
મહિને ત્રણ વખત દિલ્હી જવા આવવાનું વિમાની ભાડું અને 
રેલવે કે મોટર મુસાફરીમાં જેટલો ખર્ચ થાય તે મજરે અપાય 
છે. આ ઉપરાંત દિલ્હીમાં રહેવાની મફત સગવડ અપાય છે 
અને પાણી, વીજળીનાં બિલ પણ સરકાર ભરે છે. થોડા 
વખત અગાઉ મદ્રાસના હિન્દુ અખબારે જણાવ્યા મુજબ 
ભારત સરકાર દર મહિને એક સાંસદ માટે પોણા ત્રણ લાખ 
રૂપિયા ખર્ચે છે.

દરેક બાબતમાં એકબીજા જોડે બાખડતા વિવિધ 
પક્ષોના સાંસદો પગારભથ્થાં વધારવાની બાબત આવે ત્યારે 
સંપી જઈને એકમત બની જાય છે. પોતાના પગારભથ્થાં 
ઠરાવવાની સત્તા તેમના પોતાના જ હાથમાં હોવાથી તેમણે 
ગયા વરસે પોતાનાં પગારભથ્થાંમાં જંગી વધારો કર્યો છે અને 
હજુ વધારેની માગણી ચાલુ જ રહી છે.

આ બાબતમાં આમજનતા હંમેશાં સાંસદોને ઉતારી પાડે 
છે અને ભારત જેવા ગરીબ સમાજના પ્રતિનિધિઓની વૈભવી 
જીવનશૈલી માટે લોકો અને અખબારો હંમેશાં કડવી ટીકાઓ 
કરે છે. એક તો આટલાં મોટાં પગારભથ્થાં મેળવવાં અને 
પાર્લામેન્ટમાં કશું કામ કરવાના બદલે હોહા અને ધાંધલ 
ધમાલ મચાવીને બેઠકનું કામકાજ અટકાવીને પોતે આરામ 
કરવો તેવા વર્તાવના કારણે ભારતના સાંસદો વધારે બદનામ 
થાય છે. 

આવી ટીકાઓ માત્ર આપણા દેશમાં જ થાય છે તેવું 
નથી, પણ ઇંગ્લેન્ડ, અમેરિકા જેવી પ્રતિષ્ઠિત અને વિકસિત 
લોકશાહીમાં પણ મતદારો સાંસદોના પગારભથ્થાંની 
ટીકાઓ કર્યા કરે છે. ભારતના સાંસદને બધું મળીને વરસે 
તેત્રીસ લાખ જેટલી રકમ મળે છે. ઇંગ્લેન્ડમાં સાંસદને વરસે 
એક કરોડ સત્તાવીસ લાખ રૂપિયા અપાય છે અને અમેરિકાના 
સાંસદો વરસે નવ કરોડ જેટલી રકમ મેળવે છે. આ રકમના 
આંકડા પરથી તોલ બાંધીએ તો ખરો ઠરે, કારણ કે આ બંને 
દેશોનું જીવનધોરણ, નોકરચાકરોના પગાર, મુસાફરી ખર્ચ 
આપણા કરતાં અનેક ગણાં વધારે મોંઘાં હોય છે. ડોલર-
પાઉન્ડની રકમ ભારતીય આંકડામાં માપવાનો કશો અર્થ 
નથી. ઇંગ્લેન્ડ, અમેરિકાના સાંસદોએ ત્યાંના ભાવે ખર્ચ 
કરવો પડે અને ત્યાંના ભાવ પ્રમાણે રહેવા ખાવાનો ખર્ચ 
વેઠવો પડે છે.

પણ આપણે ત્યાં સાંસદોને જે સગવડ અપાય છે તે 
પરદેશમાં અપાતી નથી. આપણા સાંસદો દિલ્હીમાં સરકારી 
આવાસોમાં રહે છે અને વીજળી પાણીનો પણ ખર્ચ ચૂકવતા 
નથી. ઇંગ્લેન્ડ, અમેરિકામાં સાંસદોએ પોતાના ખર્ચે 

રાજધાનીમાં રહેવું પડે છે અને સભાસદ હોય ત્યારે બે ઘર 
(પોતાનું રહેઠાણ અને રાજધાનીના નિવાસસ્થાન)નો ખર્ચ 
વેઠવો પડે છે. સાંસદો અને ખાસ કરીને પ્રધાનો પોતાની બેઠક 
ગુમાવે ત્યારે તેમના આવાસ ખાલી કરાવતા અમલદારોને 
નવનેજા થાય છે અને પ્રધાનો તો બંગલા ખાલી કરવામાં 
મહિનાઓ કાઢી નાખે છે અને મોટાં માથાં ગણાય તેવા 
પ્રધાનો તો કાયમ માટે સરકારી બંગલાઓ પચાવી પાડે છે. 
મફત રહેઠાણની જે સગવડ ભારતના સાંસદો-ધારાસભ્યોને 
અપાય છે તેવી દુનિયામાં બીજા કોઈ દેશમાં અપાતી નથી.

આપણા સાંસદો પગાર મોટા મેળવે છે અને કામ કશું 
કરતા નથી તેવી ટીકા ચોતરફ થાય છે, પણ તે ટીકા સાચી 
નથી. પાર્લામેન્ટની બેઠક ચાલુ હોય ત્યારે સભાના સામાન્ય 
સાંસદે ખાસ કશું કરવાનું હોતું નથી, પણ સભાગૃહની બહાર 
ઘણું કામ કરવું પડે છે. પોતપોતાના મતવિસ્તારમાં લોકો 
તેમની પાસેથી અનેક પ્રકારના કામની અપેક્ષા રાખે છે. 
લોકોની ફરિયાદ કે માગણી સાંભળવી, સમજવી, તેનો પૂરો 
અભ્યાસ કરીને તેને યોગ્ય રૂપે ખાતાના અધિકારીઓ અને 
મંત્રીઓ પાસે રજૂ કરવી અને લોકોનાં કામ કરી કે કરાવી 
આપવાનું કામ દરેક સાંસદે સતત બજાવવું પડે છે. આવાં 
કામ કે આવી માગણી મોટાભાગે સાચી અને વાજબી હોય છે 
અને તેના વાજબી ઉકેલમાં સાંસદે ઘણી જહેમત ઉઠાવવી પડે 
છે, કારણ કે વહીવટી તંત્ર ઊંઘતો કુંભકર્ણ છે. તેને જગાડવાનું 
અને કામે લગાડવાનું કામ ધારીએ તેટલું આસાન હોતું નથી. 
લોકો કે મતદારની માગણી ગેરવાજબી હોય અથવા તે કામ 
થઈ શકે તેવું ન હોય ત્યારે સાંસદે લોકોને તેની સમજ આપવી 

પડે છે અને કોઈ વખત લોકોની નારાજગીના ભોગ બનવું પડે 
છે. સાંસદોને જે ભથ્થાં ભળે છે તે તેમના નામે જમા થાય છે, 
પણ તે રકમ તેમના હાથમાં રહેતી નથી. સેક્રેટરી સહાયકોના 
પગાર કે પ્રવાસનો ખર્ચ ચૂકવવો પડે છે. 

લોકોના પ્રતિનિધિઓ, સાંસદો અને ધારાસભ્યોને 
પગારભથ્થાં આપવાનો ખ્યાલ અને પ્રણાલી છેલ્લાં સો-દોઢસો 
વર્ષમાં જ શરૂ થઈ છે. પાર્લામેન્ટના કે ધારાસભાના મેમ્બરો 
લોકોના સેવક છે અને સ્વેચ્છાએ લોકસેવા કરવા માટે ચૂંટણી 
લડે છે. તેમને પગાર આપવો તે તેમની સેવાવૃત્તિનું અપમાન 
છે તેવું માનવામાં આવતું હતું. ઇંગ્લેન્ડમાં છેલ્લાં સાતસો 
વર્ષથી પાર્લામેન્ટ છે, પણ બસો વર્ષ અગાઉ પાર્લામેન્ટના 
સાંસદોને કશું આપવામાં આવતું નહીં. તે જમાનામાં શ્રીમંતો 
અને ઉમરાવ કુટુંબના નબીરાઓ પાર્લામેન્ટમાં બેસતા 
હોવાથી તેમને પગારની જરૂર પણ ન હતી.

લોકશાહીનો વિસ્તાર થયો અને મધ્યમવર્ગના કે 
મજૂરવર્ગના લોકોએ રાજકારણમાં પ્રવેશ કર્યો ત્યારે નવી 
સમસ્યા ઊભી થઈ. રાજકારણ પૂરા સમયનું કામ બન્યું અને 
આમજનતા પોતાની આવક ગુમાવીને રાજકારણમાં ભાગ 
લઈ શકે તે અશક્ય હતું. સાંસદોને પગાર ન અપાય અથવા 
ઓછો અપાય તેનું પરિણામ ઘણું ખરાબ આવે છે. આવા 
રાજકારણમાં સક્રિય ભાગ લેનાર માણસ કાં તો શ્રીમંત હોય 
કે જેને પગારની જરૂર નથી કાં તો સંત હોય કે જે ઓછી 
આવકમાં, ગરીબાઈમાં ગુજારો કરી શકે છે અને કાંતો શેઠ 
હોવો જોઈએ કે જે સંસદમાં બેસીને આડીઅવળી રીતે નાણાં 
કમાઈ કાઢે. લોકશાહીમાં આમજનતાનો સક્રિય ભાગ જોઈએ 
તો સાંસદોને વાજબી મહેનતાણું ચૂકવવું પડે.

રાજકારણ લોકસેવા છે અને લોકસેવાએ સાદગીનો 
દાખલો બેસાડવો જોઈએ, તેથી આપણા સાંસદો-ધારાસભ્યો 
અને પ્રધાનોએ મહિને 500 રૂપિયા પગાર લેવો તેવી 
ભલામણ ગાંધીજીએ સાઠ વર્ષ અગાઉ કરેલી. ગાંધીજી 
વ્યવહારું રાજકારણી નથી. રાજસત્તા અને ગરીબાઈને સાથે 
રાખો તો તેમાંથી ભ્રષ્ટાચાર જ પેદા થાય તે હકીકત ગાંધીજી 
કદી સમજી શક્યા નહીં, કારણ કે પોતાના સંતત્વના કારણે 
ગાંધીજી બધા લોકો પોતાના જેવા જ છે અથવા પોતાના જેવા 
થવા જોઈએ તેવી તેમની માન્યતા હતી. દુનિયામાં બધા ગાંધી 
નથી અને ગાંધી થઈ શકે નહીં તેથી વ્યવહારુ રાજકારણના 
ધારાધોરણે ચાલવું રહ્યું. ગરીબાઈ અનેક દુર્ગુણોનું મુખ છે 

ઇંગ્લેન્ડ, અમેરિકા જેવી પ્રતિષ્ઠિત 
અને વિકસિત લોકશાહીમાં પણ 

મતદારો સાંસદોનાં પગારભથ્થાંની 
ટીકાઓ કર્યા કરે છે

તડ ન ેફડ
નગીનદાસ સઘંવી

સાંસદોને પગાર અને 
ભથ્થાં ઓછાં પડે છે!

અનુસંધાન  છઠ્ઠા પાને 

SALARY INCREASE

ભોં  યમાંથી ભાલા ઊભા થઈ રહ્યા છે ભાજપ 
માટે. પક્ષમાં બધું સમુંસૂતરું નથી તેવા સંકેત 
તો ઘણા વખતથી મળતા હતા, પણ આઇ કે 

જાડેજાએ ટ્વિટર પર ટહુકો કરીને ઘરનાં લૂગડાં જાહેરમાં 
ધોવાની શરૂઆત કરી એટલે વાતને કન્ફર્મેશન મળ્યું. 
ભાજપમાં આંતરિક ખેંચતાણ કે જાડેજાની મહત્ત્વાકાંક્ષા કે 
પાયાના કાર્યકરોની ઉપેક્ષા કરતાં પણ મહત્ત્વના બે મુદ્દાઓ 
આમાંથી બહાર આવ્યા છે. હાર્દિક ભાજપના જ કોઈના 
ઇશારે કામ કરી રહ્યો છે એવો આડકતરો અને આછોપાતળો 
અંદેશો દર્શાવવાે અને ભાજપમાંની ખૂંખાર જૂથબંધી તરફ 
ઇંગિત કરીને અટકી જવું. જાડેજાએ અધ્યાહાર રાખેલું 
વાક્ય ભલે બહુ જ ટૂંકું છે, ‘હાર્દિક કોનો?’ કોંગ્રેસ, આપ, 
નીતીશ કે’ પણ બહુ જ મર્માળું છે કે પછી ટપકાં કરી જે 
કહેવાનું બાકી રાખવામાં આવ્યું છે ત્યાં જો કોઈ રાજકીય 
પક્ષનું નામ લખવાનું હોય તો તર્કશાસ્ત્ર પ્રમાણે ભાજપનું 
જ નામ લખવું પડે. ગુજરાતમાં જેટલા પક્ષ સક્રિય છે તેના 
કરતાં પણ એક વધુ, નીતીશનો ઉલ્લેખ તેમાં છે જ, બાકી 
તો માત્ર ભાજપ જ બચે છે 
એટલે કોઈ પણ માણસ 
સ્વાભાવિકપણે જ 
ભાજપનું નામ વિચારે, 
પણ જાડેજાએ બે પક્ષની 
સાથે એક વ્યક્તિનું નામ 
પણ લીધું છે એટલે ચોથા 
ખાલી સ્થાનમાં વ્યક્તિનું 
નામ પણ આવી શકે અને 
જો વ્યક્તિનું નામ જ 
મૂકવાનું હોય તો અમિત 
શાહ, નીતિન પટેલ, 
શંકરસિંહ વાઘેલા એવા 
સંખ્યાબંધ લોકોના 
નામની કલ્પના થઈ શકે, પણ એ 
કલ્પના સામાન્ય નાગરિકો માટે 
હોય. અઠંગ રાજકીય ખેલાડીઓ 
માટે તો ઇશારો જ પૂરતો હોય છે. 
અહીં તો લગભગ બધું જ કહી 
દેવાયું છે એટલે નામ સમજવામાં 
કોઈ રાજકીય નેતાને જરા પણ 
મુશ્કેલી પડી જ નહીં. 

જાડેજાની ટ્વીટ પણ નાગરિકો 
માટે નહીં, રાજકારણીઓ માટે 
જ હોવાની એટલે સમજવાવાળા 
સમજી ગયા. ફેસબુક અને ટ્વિટર 
પરની સિક્વન્સ બહુ બોલકી હતી. 
પહેલાં મોદી સાથેની મુલાકાતનો 
ફોટો ફેસબુક પર શેર કરવાનો 
પછીના દિવસે એક ટ્વીટ. પછીના દિવસે બીજી ટ્વીટ 
અને વચ્ચે અોફિશિયલ ખુલાસા, પણ મારો કહેવાનો અર્થ 
એવો નહોતો. પરફેક્ટ ટાઇમિંગ, પણ આનંદીબહેનને 
હરિયાણાનાં રાજ્યપાલ બનાવાઈ રહ્યાંની અફવાની 
બરાબર પછીનું જ. આ અફવાને હકીકતમાં પલટવા માટે 
ભાજપમાં ઘણા થનગની રહ્યા છે. ઘણાને રાતે સપનાં 
આવે છે, ઘણાને દિવસે, પણ આ દિશામાં મહેનત 
કરનારાઓની સંખ્યા ઘણી મોટી છે. વિજય રૂપાણી 
પ્રદેશ પ્રમુખ બન્યા પછી ભાજપમાં આંતરિક કંપનો વધ્યાં 
છે. હલચલ વધી છે. ફેસબુક અને વોટ્સએપ પર જૈન 
મુખ્યમંત્રીની અફવાઓ ઊડવા માંડી છે. કેટલાંક સત્તાવાર 
અને કેટલાંક બિનસત્તાવાર નિવેદનો આવવા માંડ્યા છે. 
રૂપાણીની નિયુક્તિથી ઘણાના પેટમાં તેલ રેડાયું છે જે 
ટ્વીટ કે સોશિયલ મીડિયારૂપે બહાર નીકળી રહ્યું છે. 

જાડેજાના ટ્વીટે એક સ્પષ્ટતા પણ કરી દીધી છે કે 
ભાજપની આંતરિક ખેંચતાણ, જૂથબંધી અને પાટીદાર 
આંદોલન આ ત્રણેય એકબીજાની સાથે જોડાયેલાં છે, 
અલગ નથી અથવા જોડાયેલાં છે એવું સાબિત કરવા 
માટેની ભરપૂર કોશિશ છે. 

હાર્દિક પટેલને જેલમાંથી છોડાવવાની આનંદીબહેનને 
કોઈ ઉતાવળ નથી, તે ખુદ હાર્દિકને અને પાટીદારોને પણ 
સમજાઈ ગયું છે. કાં તો આ વ્યવસ્થિત પ્લાનિંગ છે અથવા 
એકનું પ્લાનિંગ અને બીજાની જીદ છે. હાર્દિક પણ પત્રો 
દ્વારા ગૂંચવણોને વધુ ગૂંચવતો રહે છે. તે પોતે ભાજપ 
અને કોંગ્રેસ બંનેથી અળગો હોવાનું સાબિત કરવા પ્રયત્નો 
કરતો રહે છે અને જે અનામત આપે તેમના તરફ પોતે 
અને પાટીદારો રહેશે તેવું દેખાડી રહ્યો છે. કોંગ્રેસ આ 
જાળમાં બરાબર ફસાઈ ગઈ છે. વીસ ટકા અનામત કોંગ્રેસ 
આપે તો તેને મત આપવાનું હાર્દિકે શંકરસિંહ વાઘેલાને 
કહ્યું એટલે વાઘેલાએ વિરોધપક્ષ અને કોંગ્રેસને છાજે તેવું 
નિવેદન કર્યું, ‘સત્તા પર બેસાડો તો 100 દિવસમાં 20 

ટકા અનામત બાપના 
બોલથી આપીશું’. તેમણે 
વળી એ જોડી દીધું છે 
કે આવક મર્યાદા છ 
લાખથી વધારીને 12 
લાખ કરી દઈશું. આવક 
મર્યાદા 12 લાખ થાય 
તો ઇબીસીનો અર્થ શું 
રહે તે તો કોઈ વિચારતું 
નથી. પાટીદારોને શું 
લાભ રહે? 12 લાખથી 
વધુની સત્તાવાર આવક 
ધરાવનારા કેટલા? 
ગુજરાતનો મોટાભાગનો 

વર્ગ ઇબીસીમાં આવી જાય અને 
એવું થાય તો પછી અનામતનો 
અર્થ શું રહે? પણ અનામત લેવાના 
ઝનૂનનો કેફ એવો છે કે આવું 
તર્કબદ્ધ વિચારવાની કોઈને પડી 
જ નથી. દસ ટકા ઇબીસી મળ્યા 
પછી પાટીદારોએ અનામતની 
માગણીને બદલે પોતાના જે યુવાનો 
સામે કેસ છે તેમના પરથી કેસ 
હટાવવા માટે તેમના પર જે દમન 
થયું છે તેનું વળતર મેળવવા તથા 
જવાબદારો સામે પગલાં લેવાય તે 
માટે લડવું જોઈએ. વિઠ્ઠલ રાદડિયા 
અને હાર્દિક વચ્ચે પણ નિવેદનયુદ્ધ 
ચાલ્યું. ગુજરાતની પ્રજાને ન 

સમજાય એવું ઘણું અનામત આંદોલનના નામે થઈ રહ્યું છે. 
પ્રજા આમાં કશું બોલી શકે તેમ નથી, પણ 2017માં આ જ 
પ્રજા સામે જઈને મત માગવાના છે. ભાજપની આંતરિક 
જૂથબંધી કે ખેંચતાણ એ પ્રજાનો પ્રશ્ન નથી. ભાજપના 
કાર્યકરોને મહત્ત્વ અપાય છે કે નહીં એ પ્રશ્ન પ્રજાનો 
નથી, પક્ષનો અને નેતાઓનો છે. પ્રજાને તો સુવિધાઓ 
જોઈએ છે, સુખશાંતિ જોઈએ છે. કમનસીબી એ છે કે 
આંદોલન અને કલહના બહાના હેઠળ પ્રજાના પ્રશ્નોને 
ભુલાવી દેવામાં આવ્યા છે. સામાન્ય નાગરિકો પણ 
ભરમાઈ ગયા છે. તેમને પણ રાજકારણીઓ જે બતાવે છે 
તે જ પ્રશ્નો સાચા લાગે છે. દરેક ચૂંટણી પહેલાં ગુજરાતમાં 
આવા કારસા ઘડાય છે. નેતાઓ ગોલાલડાઈ લડે છે અને 
જનતા ભરમાઈ જાય છે. 2012ની ગુજરાતની ચૂંટણીમાં 

તલવારો તણાઈ ગઈ છે, 
હવે સાબદા રહેજો

ભાજપના પેટમાં ઉકળી 
રહેલો લાવા કેડરની 

શિસ્ત નામના ઢાંકણા 
નીચે કેટલા દહાડા 
દબાયેલો રહેશે?

વિહાર
કાના બાટંવા   


